
Voorwoord

God Self het deur profete en dissipels beloof om by ons te bly deur SY woord, tot in alle ewigheid.

Heel weinig mense glo egter dat hulle God en Skepper, hulle Vader van ewigheid, ook nog hedendaags deur Sy profete en dienaars tot hulle wil spreek.

God Self is die waarheid en die liefde, en die mens sal eers verlang na die liefde (dus na God), as die liefde in hom ontvlam het. Want die liefde en die waarheid hoort onherroeplik te saam.

Die een is nie sonder die ander moontlik nie, want `n liefdelose mens verlang selde of ooit na die waarheid nie.

Daarom moet u self tot die "hoogste instansie" gaan, en geen genoegdoening neem met dit wat wêreldlike instansies verteenwoordig nie.

Wie dus die groot barmhartigheid ontvang het om deur God Self in geestelike kennis ingelei te word, die moet ook in dankbaarheid hierdie barmhartigheidsgeskenk aanvaar en deurgee aan sy medemens.

Want vir hom sal dan `n "lig" ontsteek word, wat ver bo alles sal uitstraal en hom `n insig gee in gebiede, wat alleen met geestelike oë aanskou kan word,

M.G.

Is die Bybel afgesluit?

B.D. 8054 - 3 Desember 1961

Hoe verkeerd is dit van u om aan te neem dat met die skrif, (die boek van die vaders/die Bybel) My woord afgesluit is. Dat Ek self `n grens gestel het in so verre, dat Ek My Self nie meer sal openbaar en tot die mense sal spreek nie.

Wie gee u die reg tot so `n veronderstelling? Wie kan My teëhou wanneer Ek as Vader steeds weer tot My kinders spreek? - Wie gee u die reg om die bewering aan te voer dat die Bybel alleen voldoende is, en dat u mense verder geen woord meer nodig het nie?

U, wat elke nuwe openbaring afwys, bevind uself nog in `n diepe geestelike duisternis, en in hierdie donkerheid van gees sal u ook nie die Bybel verstaan nie en sy is dus ook nog `n geslote boek vir u. Want u verstaan die geestelike sin van die letters nie, anders sou u in die boek ook My aanwysinge na My voortdurende openbaringe gevind het, en dan sou die "werke van My gees" ook vir u begryplik wees. Maar solank u nog `n onontwaakte gees het, sal u ook nie die betekenis begryp van hierdie woord wat Ek Self tot My dissipels gespreek het toe Ek op die aarde was. 

Hoe arm sou u mense nie wees as u uself sou moes tevrede stel met `n boek, waarvan u self nie meer kan bewys dat die inhoud onveranderd is nie. As u nie steeds weer die reine "waarheid van bo" gegee sou word nie; welke maatstaf kan u dan aanlê of u wandel in die waarheid?

U, wat alleen die boek van die vaders laat geld, u is self nog nie deurdronge in die woord nie. U wat dit slegs met u verstand lees, maar nie die "gees in u" laat spreek, wat u onderrig en oor die betekenis van die woord opheldering gee nie. U hang nog steeds aan die 'dooie letter' en verstaan nie die geestelike betekenis nie.

En as Ek u self in die waarheid wil lei, dan verloën u My werke en verdink My dienaars van omgang met My teenstander. U ontken dat Ek die wil en die mag het om tot hulle te spreek wat hulleself in volle geloof hulle dienste vir My aanbied, en daarom ook bekwaam is om My stem in hulleself te verneem. U hou koppig vas aan u mening dat My woord met die skrif afgesluit is, wat u as die enigste boek aanvaar waardeur Ek My geopenbaar het. En dit is tot u skade, want u bewys deur die afwysing van My woord uit die Hoë, dat u maar "dooie Christene" is.

Want `n lewende Christendom is een wat besig is in die liefde, en dit sou ook die verligting van die gees by u bewerkstellig het. En u sou dan ook die woorde in die Bybel verstaan, netsoos die belofte wat Ek Self u gegee het, naamlik dat Ek My self sal openbaar aan hulle wat My gebooie onderhou. (Johannes 14.21)

Hoe wil u dan My belofte verklaar as u elke nuwe openbaring verloën? - Wil u My self teëspreek dat Ek My "Trooster" vir u beloof het, wat u sal lei in alle waarheid. Hoe verstaan u dan hierdie woorde wat ook moet uitkom, omdat elke belofte wat Ek die mense gegee het toe Ek op aarde was, vervul sal word.

En waarom wil u nie glo nie? - Omdat u geestelik arrogant is en dit u ontbreek aan innerlike lewendigheid en `n ontwaakte gees. En daarom dink u om My werke te kan bepaal en te kan begrens net soos dit u pas.

Maar u vergis uself. En as u dink dat u die bevoegdheid tot die afwysing van My woord uit studie uit die Hoogte verkry het, dan is u gees aanmatigend en kan in geen geval `n openbaring van My ontvang nie. Want slegs aan die ootmoedige skenk Ek My barmhartigheid, en hierdie nederigheid ontbreek by u. En juis daarom leef u nog in geestelike duisternis en sal dit ook nie oopbreek nie, want u ontwyk die "lig" wat u insig kon skenk as u `n verlange sou hê om in sy skynsel te tree.

Nooit sal My liefde tot die geskapene ophou nie, en daarom sal Ek ook nooit versuim om u mense aan te spreek wanneer slegs die voorwaardes daarvoor aanwesig is nie. Steeds sal My woord weerklink vir hulle wat van goeie wil is en tot wie Ek as `n "Vader tot Sy kinders" kan spreek, omdat hulle lewendig in My glo. Aan hulle sal Ek My ook te kenne gee en hulle sal ook My stem herken. Want by hulle kan Ek teenwoordig wees en My self aan hulle openbaar, net soos wat Ek dit steeds weer beloof het.

AMEN

Ewig weerklink die woord van God

B.D. 8522 - 8 Julie 1963

Ek het beloof om by u te bly tot aan die einde van die wêreld, en daarom sal My woord vir ewig weerklink vir u My geskapenes, as `n teken van My teenwoordigheid. Vir ewig sal die verbinding weer herstel wees tussen u God en Skepper van ewigheid, en Sy wesens wat deur Hom voortgebring is. Vir ewig sal My Liefde Haarself toon deurdat Sy u sal aanspreek, omdat Sy in die begin die grootste saligheid daarin gevind het om met haar geskapenes deur die woord gemeenskap te hê. Want die saligheid van alle wesens bestaan vir ewig daarin om My liefdeskrag sonder ophou te ontvang, en hierdie groot kraguitstraling kom tot uitdrukking deur My toespreking.  

Ek openbaar My dus Self deur die "woord". - Ek bring My gedagtes na u oor en vind My saligheid weer daarin om u tot `n wederwoord aan te spoor, waardeur `n uitwisseling kan plaasvind tussen Vader en kind, wat reeds saligheid beteken. En hoe volmaakter die toestand van die wese is, des te duideliker weerklink My stem in die hart, wat geestelik so te sien is dat die wese verkeer in die suiwerste erkentenis en in gelyke wil en gedagtes soos Ek. Hy is dan deur sy volmaaktheid ook innig met My verbind.

Maar ook in `n laer toestand van rypheid kan die wese My waarneem wanneer hy, bewus van homself, die verbinding met My herstel, maar dan is ook die graad van saligheid laer. Sodra die wese egter weer `n verbinding het met My, het hy ook weer tot "lewe" gekom en die toestand van "dood" waarin My woord uitgesluit word, is oorwin .

Baie min mense weet (deur eie skuld) dat hulle God en Skepper tot hulle wil spreek, en dat hulle Hom sou kon verneem as hulle sou lewe volgens Sy wil. Heel weinig mense ervaar die geluk van `n direkte aanspreking en `n binnegaan in `n innige verhouding met Hom. En as hulle medemens hiervan hoor, is dit vir hulle ongeloofwaardig en hulle maak diegene wat hulle hiervan vertel, belaglik. Maar My woord sal bly bestaan, al sal ook Hemel en aarde ophou om te bestaan. 

Ook hierdie belofte word meestal verkeerd deur u mense uitgelê, want u glo dat die neergeskrewe woord onveranderd behoue gebly het. Juis daarom is dit nodig dat My woord steeds weer opnuut na die aarde gebring word, omdat die wil van die mense niks onveranderd laat nie en die suiwerheid van die eens gesproke woord nie gewaarborg bly nie.

Maar tog het My belofte, dat My woord sal bly bestaan nog `n diepere betekenis. Steeds en ewig sal My woord die verbinding verseker van al die geskapenes met My. Steeds en ewig sal My skepsels My mag verneem, want dit is hulle saligheid, want daardeur word hulle direk of in gedagtes deur My aangespreek en hulle weet wat My wil is en dra dieselfde wil nou ook in hulleself. Hulle mag nou ook met hulle God en Skepper omgaan net soos kinders omgaan met hulle Vader. En dan vervul hulle die diepste erkenning en die hoogste wysheid, en `n waarheidsgetroue kennis maak hulle dan grensloos gelukkig.

Al dié gebeure is die resultaat van die uitwisseling met My deur die woord. Kon My woord nie weerklink in die hart van alle wesens nie, dan kon daar ook geen ware lewe wees nie, want net My woord is die lewe, die krag en ook die geluksaligheid. Anders sou Ek vir My geskapenes `n ewige ver verwyderde God wees, dus onbereikbaar. Daar sou dan geen verbinding met My bestaan het nie en My woord sou dus ook geen uitwerking hê nie.

Daarom spreek Ek: "Ek bly by u tot aan die einde". Sonder My en My teenwoordigheid sou u nie meer daar gewees het nie, tensy u nog moes behoort aan My teenstander, in wie se gebied Ek nie sal binnedring nie, omdat u terugkeer tot My, vrywillig moet gebeur. 

Sodra u uself van hom losgemaak het en ernstig na My sal streef, sal My woord ook in u weerklink. - Eers baie sag deur die "stem van die gewete', maar dan steeds duideliker sal u My stem kan verneem, soos wat u uself meer en meer aan My oorgee. Want daardeur sal u die innerlike drang bespeur om met My in u gedagtes te spreek. En dan sal daar ook een antwoord kom wat u egter in die begin nie as My antwoord besef nie, maar as u eie gedagtes se resultaat aansien. Maar hoe meer u uself terugtrek van die wêreld en net vir My soek, des te luider sal My stem in u hart weerklink, en die geloof in My aanspreek kan u daartoe bekwaam maak om My stem bewustelik te verwag. 

En u sal My kan verneem, want dit lê slegs by die graad van rypheid van u siel. Dit lê in die graad van liefde tot My en u naaste, op welke wyse u My en My woord sal verneem. En omdat u, as toebehorend aan My, ook stadig opwaarts styg, daarom sal My woord u ook nie meer verlaat nie. Ek sal by u wees en bly en u steeds en ewig aanspreek en Ek sal u saligheid gedurig verhoog deur `n blywende uitwisseling met My, deur My woord.

AMEN

Johannes 14.21: "Wie My gebooie onderhou..."

B.D. 7375 - 23 Junie 1959

Wanneer u My gebooie onderhou, bemin u My en Ek kan My dan aan u openbaar en Ek sal My altyd openbaar aan hulle wat My wil hoor. Ek sal nie bly swyg of My afwend nie, want Ek het u lief en sou niks liewer wil as om u te kan aanspreek nie, tweegesprekke met u te voer en My so aan u te openbaar as Vader, Wie na Sy kinders verlang vandat hulle ontrou geword - en geval het. 

My liefde tot die gevallenes het nie kleiner geword nie en daarom doen Ek alles om hulle weer na My toe terug te roep.

Sodra die gevallene nou My stem verneem en dit as My stem herken en dan daarna verlang om deur My aangespreek te word, het hy reeds die terugweg ingeslaan en is al naby die hart van die Vader. Dit is nou nog net nodig dat hy die verbinding met My bewustelik sal soek om die samesyn met My, met sekerheid te vind, sodat hy weer die saligheid kan ervaar wat hy in die begin ondervind het.

U, My geliefde op aarde, hoef dus net My gebooie te onderhou, dit wil sê, weer My wil te volbring; dan sal u ook altyd verseker wees van My toespreking. En dan ontvang u barmhartigheid in die grootste oorvloed. Want wanneer Ek u aanspreek, beteken dit ook toevoer van barmhartigheid wat u sal help na voltooiing en tot saligheid, wat dit maklik vir u sal maak om op die terugweg na My te gaan en u bestemming te bereik.

Maar hoe min mense glo dat Ek tot hulle sou spreek en dat hulle My sou kon hoor as hulle dit wou, en dat hulle maar net die voorwaardes moet vervul, sodat My stem in hulle kan weerklink.

En ook slegs weinig herken die stem van die Vader Wie tot hulle spreek, wanneer My woord deur boodskappers aan hulle gebring word. Tog wil hulle almal My "kinders" wees, maar die stem van hulle Vader kan hulle nie herken nie, omdat hulle nog ver van My af staan; omdat dit blyk dat My gebooie te moeilik is om na te lewe, waardeur hulle nog nie in staat is om My sagte stem in hulle harte te verneem nie. Maar Ek spreek tot die mense en iedereen kan My stem verneem as hy maar net in My glo, My gebooie oor die liefde tot God en die naaste vervul en dan stil en gelowig innerlik luister na wat Ek aan hom wil sê. En hy sal My kan hoor en oorgelukkig wees wanneer die Vader met Sy kind spreek. 

AMEN

Alleen God kan die waarheid na die mense bring

B.D.8757 - 19 Februarie 1964

Laat My tot u spreek en neem My leringe aan. Glo dat die reine waarheid u gebring word en gee dit daarom ook met oortuiging deur aan u medemens, want eers dan is u ware dienaars in My wingerd. Die groot geestelike nood van die mense vra dat hulle die suiwere waarheid oorgebring word, want solank die mense nie goed besef Wie Ek is en geen ware kennis besit oor hulle God en Skepper en oor Sy wese nie, solank sal hulle ook nie probeer om My te benader nie. En solank is Ek nog nie begerenswaardig vir hulle nie, omdat hulle nie weet dat My wese liefde is en Ek steeds liefde wil gee en liefde ontvang nie. 

Maar om My te kan liefhê moet My wese as hoogs volmaak erken word, en moet ook My liefde ervaar kan word. Maar dit is slegs moontlik as My skepsels hulleself vir My oopstel en hulleself vrywillig aan My oorgee. Want dan kan My liefde hulle weer bestraal en gelukkig maak. Daarom moet u ook weet dat u skepsels is wat My oorgrote liefde laat ontstaan het, en u moet weet dat u voortgebring is deur My liefdeswil en liefdeskrag; wat dus ook u eintlike wese - liefde is 

Sulke kennis kan alleen Ek u self laat toekom, omdat My kennis alles oortref. En daarom moet u uself deur My laat onderrig en dan ook die kennis deurgee aan hulle wat nie met My in verbinding staan nie. Want alle mense moet weet wat hulle in diepste wese was en almal moet weer strewe na wat hulle in hulle oerbegin was, omdat hulle eers dan onmeetlik salig sal wees. Eerstens wanneer Ek erken word as die hoogste volmaakte WESE in die oneindigheid, sal die liefde ook in die harte van die mense tot My ontbrand. Want eers dan sal hulle besef dat Ek dieselfde liefde is en dan sal liefde tot liefde aanmoedig. 

Solank as wat die mense geen korrekte opheldering gegee word oor My wese en solank Ek voorgestel word as `n wrede en toornige God, solank sal hulle My ook nie vertroulik as kinders tegemoet kom nie, en kan hulle dan ook niks van My liefde bemerk nie. En nog minder sal hulle hulle liefde self aan My toedra, maar veel eerder vrees en nooit die verhouding van kind tot Vader herstel nie. Maar dit verlang Ek juis van u om u ook bomate met My liefde gelukkig te kan maak. 

Deur invloed van My teenstander word My beeld egter verwronge. En deur sy inwerking word ook die waarheid ondermyn en met dwaling vermeng of van u weerhou. Terwyl weer, mense wat volgens hulle wil aan My teenstander behoort, teen die waarheid veg, maar daarenteen `n verstandelik wêreldse idee as waarheid verdedig, wat geen enkele aanspraak daarop kan maak nie.

Maar u, wie soek om My wil te vervul, moet teen hulle ingaan as u in My wingerd wil dien. U wat van My self die suiwere waarheid as die "goeie saad" ontvang en u moet dit ook weer in die harte saai van mense wat dit bereidwillig open, want gedwonge kan geen mens die waarheid gebring word nie. Sy moet in liefde aangebied en in vryheid van wil aangeneem word.

Maar dan sal die waarheid ook `n seënryke uitwerking hê deurdat die mense, wat eers nog deur donker gebiede gaan omdat nog geen lig hulle daar verlig nie, nou wandel in die lig. Ek voorsien u mense ryklik van die "goeie saad" waarmee u die akkers (die harte) kan verbou, sodat sy goeie vrugte kan voortbring. Maar alleen deur My kan die .'kosbare saaigoed" vir u geskenk word, Ek alleen kan dit aan u besorg en Ek alleen is die bron waaruit die lewenswater ontspring, slegs by My kan u die korrekte voeding bekom. 

En as u gewillig is, kan u die "voedsel" ook aan u medemens uitdeel, want hulle het netso versterkende voeding en verfrissende drank nodig om ook moedig en kragtig hulle pelgrimsweg op aarde te kan voortsit. Want u weg op aarde moet u aflê vir die rypwording van u siel, en u moet in die aardse lewe probeer om u God en Skepper te soek en te vind. En as Vader van My ware kinders sal Ek My ook laat vind deur elkeen wat in erns na My streef. 

En as u My gevind het, dan sal My liefde u gedurig versorg met geestelike en ook aardse goedere. Die geestelike goedere bestaan egter uit kennis oor alle geestelike gebeurtenisse wat u bestaan as mens voorafgegaan het, en oor hoe My liefdevolle sorg u tot die hoogste volmaaktheid bring. Die geestelike goedere bestaan in `n groot mate van insig. Daar sal in u `n lig ontsteek word wat ver bo alles sal uitstraal en u weer `n insig gee in gebiede, wat slegs met geestelike oë aanskou kan word.  

Wie dus die groot barmhartigheid het om in hierdie omvangryke kennis ingelei te word, moet ook hierdie barmhartigheidsgawe in dankbaarheid deurgee. Hy moet steeds weer dink aan die groot geestelike nood van sy medemens wat meestal nog sonder enige liefde is. Maar eers moet hulle aangemaan word tot liefdadigheid, want eers dan sal hulle ook ontvanklik wees vir die geestesgawe wat u hulle bring.

Daarom is u groot taak om die mense steeds weer My gebooie van die liefde in herinnering te bring, want alleen `n lewe in liefde kan die mense die suiwere waarheid bring. Alleen deur `n lewe in die ware naasteliefde sal u tot die besef kom van hierdie diepe kennis, en alleen die liefde kan die mens die insig bring wat die aanleiding en die doel van sy aardse bestaan is. En eers dan sal hy ook ernstig probeer om die doel te bereik.

AMEN

Waarom spreek God die mense aan?

B.D. 8568 - 24 Julie 1963

Mense, dink u net in wat dit beteken wanneer u God en Skepper Self tot u neerbuig om u aan te spreek, want Hy het een doel voor oë daarmee, wat u nie kan verstaan of deurgrond nie. Ek self buig My na u toe oor om u aan te spreek en dus moet dit baie belangrik wees dat u My aanspreking verneem, sodat `n bepaalde kennis deur My aan u bygebring kan word waar Ek dit nodigste ag.

Dit is nie net vermanings en waarskuwings wat Ek u laat toekom nie, maar Ek probeer om u vlak van insig te verhoog en gee u aanwysinge op welke manier dit moontlik is. Vir eers wil Ek die duisternis, waarin u mense uself bevind, van u af wegneem, en daarom wil Ek u ook die rede van hierdie erge duisternis vertel en hoe u dit kan ophef. Ek wil lig aan u skenk, omdat duisternis `n onsalige toestand vir u is en u in die duister nie die ware weg na die lig van die dag sal vind nie.

U het die lig en insig prysgegee, want u ken My nie meer nie, u God en Skepper, Wie u Vader wil wees. U weet niks meer van uself nie, wat dit was by die begin van die tye waar u uself afgewend het en en waarom u op aarde is. En dit is hierdie toestand sonder insig, wat nie goddelik genoem kan word nie. U is egter van Goddelike oorsprong, u was eens volmaak en het uself dus ook in die lig bevind. U het alles geken, u het My oorgrote liefde geken wat steeds deur u heen gestraal het en juis die duisternis teëgehou, waardeur u helder en klaar elke samehang begryp het en kennis gehad het wat maar net `n Goddelike wese kan besit.  

U het egter hierdie kennis vrywillig verwerp, die lig en die insig, en u het in `n toestand sonder lig verval. U begrippe het uself verwar en u kon niks meer verstaan nie. U het nòg uself en die doel van u bestaan begryp, nòg die samehang met My, met Diegene uit Wie se liefdeskrag u voortgekom het. U het in duisternis geval en die duisternis het u solank gevange gehou, totdat u vrywillig weer verlang het na My liefdestraling, wat u dan ook weer die lig van die kennis sal skenk.   

En dwars deur hierdie duisternis heen het My woord van bo weerklink. Kan u die diepte van My liefde peil wat u alles, wat u eens vrywillig opgegee het, weer sou wil skenk? - Sou u bygevolg My woord, in Sy oorgrote waarde, kan erken as die grootste barmhartigheidsgeskenk van My kant, wat Ek die mense laat toekom het om hulle terugkeer tot die liefde maklik en moontlik te maak? Ek spreek regstreeks tot u, Ek oorbrug die breë kloof wat nog tussen ons bestaan en laat uit die ligryk `n barmhartigheidstroom na die aarde vloei, wat hierdie groot geestelike dorheid sal bevloei, en opnuut sal laat herlewe.

Ek wil die ellendige toestand waarin die mense hulleself bevind, verander en aan hulle hulp bied, sodat hulle vanuit die toestand van duisternis ontdek dat daar `n lig teen hulle straal. Hulle moet bereid wees om die lig aan te neem en hulle verdere lewensweg op aarde daardeur te laat verlig, sodat hulle ook seker sal wees om die weg na hulle bestemming te volg wat in die lig loop en nooit deur duisternis sal gaan nie. 

Dit is `n oorgrote daad van barmhartigheid wat Ek die mensdom bewys het, dat Ek hulle, wat eens die liefdeslig afgewys het, weer dieselfde liefdeslig aanbied. Dat Ek dit na die aarde gestuur het, ofskoon die mense nie laat blyk dat hulle `n verlange daarna het nie, op `n paar na wat Ek nou as tussenpersone gebruik, sodat hulle die lig daar kan bring waar daar nog duisternis is.

Maar alle mense sou deel daaraan moet kan hê, want Ek wil My barmhartigheidsgeskenk van niemand weerhou nie. Ek wil elkeen in My ligkring voer en probeer om hom met My lig te bestraal, sodat hy dan gelei kan word, vanuit die kant van die ligwêreld, wat altyd maar net daarop wag dat `n mens homself oopstel vir haar liefderyke sorg.

En steeds opnuut sal Ek die aarde deur `n lig bestraal, want die duisternis sal steeds nog dieper word. Vir hom wat egter na die lig verlang, sal dit skyn. Hy sal weer `n toestand van insig binnegaan waar hy deur My Self binne gevoer word in `n diep kennis wat hom nie van buiteaf gegee kan word nie, of hy neem dit van die kant van My boodskappers aan, aan wie Ek Self die kennis meegedeel het.  

En Ek sal My barmhartigheidsgawe nog vir baie mense aanbied, en vir hom wat slegs na `n ligpunt verlang, sal dit straal. Dit sal hom binnelei in `n kennis in waarheid wat hom ook gelukkig sal maak. Want Ek sal die gawe van My liefde nog ryklik uitstort, voordat die einde kom en elkeen wat van goeie wil is, kan sy gebrekkige toestand nog tot aan die einde verander. Hy kan die lig aanneem en dit self vermeerder deur `n lewe in liefde en hy hoef die einde nie te vrees nie, sodra hy eenmaal die doel en die bestemming van sy lewe op aarde ken en die bestemming ook bewustelik nastreef. Want sy wil het dan die korrekte beslissing geneem, hy verlang om na My terug te gaan en sal dan ook sekerlik sy doel bereik. 

AMEN

God probeer deur Sy aanspreking om die liefde van die mense te wen

B.D. 8911 - 24 Januarie 1965

Watter rykdom kan u, wat voortdurend My barmhartigheidsgawe ontvang en daardeur steeds `n bewys van My aanwesigheid besit, u eiendom noem, wat u nooit meer afgeneem kan word nie. U word buitengewone kennis meegedeel wat niemand u kan weerlê nie, want so 'n kennis kan slegs Die Een vir u gee, Wie se kennis alles te bowe gaan, WIE dit egter aan elkeen wil oordra wat `n ernstig verlange daarna het en My ernstig daarom vra.

En dat Ek veel meer weet as wat dit vir u moontlik is om op te neem, moet u maar net aanspoor tot steeds groter sielerypheid. U sal onmeetlik salig wees, hoe verder u in My ewige heilsplan deurdring, hoe meer opheldering aan u oor My bestuur en werke gegee word. Want dan sal alle goedere van hierdie wêreld nie in staat wees om u te bekoor nie, sodra u agter die geheim van die skepping gekom het en al die gebeure kan begryp.

Want dan is u weer in `n toestand van insig en u staan dan in die lig en benader weer die oertoestand, toe u bomate salig was. En dan het u ook u bestaan as mens voltooi en u kan ook u liggaamlike omhulsel aflê en na My ryk teruggekeer, wat u ware tuisland is.

Strewe daarom na groter sielerypheid en word in hierdie strewe nie moeg nie, glo dat u nooit uself kan indink in die heerlikhede wat wag in My ryk wat nie van hierdie wêreld is nie. U strewe moet wees om u steeds digter by My aan te sluit, My nie meer uit u gedagtes te laat nie. Ek wil by u wees en weer My liefdeslig in u laat straal, wat dan ook tot gevolg sal hê dat dit in u self lig sal word en u My stem so helder en duidelik sal kan verneem, dat u nie meer daaraan sal twyfel dat dit Ekself is wat u toespreek en onderrig nie.En u moet hieraan sien dat My liefde ewig vir u sal geld, dat Ek u liefde wil wen. Ek het u tot in die diepte gevolg en help u hier weer daaruit om omhoog te styg, totdat u uself as mens kan beliggaam. En ook dan hou My liefde nie op nie, sy skenk u barmhartigheid op barmhartigheid en is tot alle hulp bereid. Sy probeer u liefde te verwerf deur u aan te spreek en u krag te verleen, wat u maar net op die korrekte manier hoef aan te wend om hoër op te klim na die Hoogte om uiteindelik My ryk binne te kan gaan. - want My liefde wil u as My kinders ontvang, sy wil die hoogste salighede vir u berei, waarvan u geen voorstelling vir uself kan maak nie. 

En dit is wat Ek deur My gesprek tot u wil bereik; dat u van My teenwoordigheid oortuig word en dan ook My liefde beantwoord. Dat u u hart sal open om My liefde in u te laat straal, waarna die eenwording met My in liefde kan plaasvind, wat u geluksaligheid uitmaak. U sal My dan ewig prys, lof en dank besing, want u sal dan weer volmaak wees, net soos u dat was in die eerste begin, net soos u Vader in die hemel.

AMEN

God se hulp by die vooruitgaan deur middel van openbaringe

B.D. 8268 - 9 September 1962

Al van ewigheid geld My liefdesorg vir u, want u was al vir ewig van My verwyder en daarom nie salig nie. Tydens u aardse lewe weet u self niks van die eindelose tyd voor u beliggaming as mens nie, want die lê agter u en is dus oorwin. En nou gaan u u weg as mens oor die aarde, onbewus van die lot wat u tegemoet gaan - solank onbewus, totdat u self die weg na My vrywillig inslaan. 

En eers dan sal die gevaar verby wees om terug te sink en hierdie eindeloos lange weg nog eens te moet aflê. En waar My totale liefde u geld, werk Ek onafgebroke op u in, om u te beweeg om u aan die MAG wat u in die lewe geroep het, oor te gee. Want tydens u gang oor die aarde vereis dit slegs u eie wil en dit is vry. Dit kan u na die hoogste saligheid terugvoer, maar ook weer u hernude val teweegbring, want slegs die vrye wil is deurslaggewend vir u lot in die ewigheid.

Solank hierdie wil gebonde was, solank u siel in die "Jy moet" toestand deur die skeppings van die aarde gegaan het, was daar geen gevaar om te sink nie. My teenstander se mag oor u was ontneem en My liefde het u onvermoeid omhoog getrek. Nou egter, as mens, is u vry en My teenstander het daarom ook weer die reg om u te beïnvloed. U moet dus in vrye wil teen Hom standhou en vrywillig die weg na My opgaan, eers dan het u u laaste lewensproef op aarde deurstaan en sal bevry kan word van elke uiterlike vorm. 

Omdat My liefde u in die lewe geroep het en hierdie liefde nooit verminder is nie en ook nie minder sal word nie, daarom sal Ek u ook onafgebroke bystaan en sal Ek net so oor u wil stry, as My teenstander. En Ek sal alle gebeurtenisse so vir u laat oorkom, dat u gedagtes na My gelei sal word, want sodra Ek bereik het dat u My erken as die volmaakte Opperwese, Wie u liefhet en slegs u saligheid voor oë het, het Ek u ook vir My gewen. Dus moet Ek My ook aan u openbaar, Ek moet probeer om te bereik dat u kennis sal neem van `n Mag wat u die lewe gegee het en ook moet Ek u opheldering gee oor die aard van hierdie Mag. Ek moet kennis aan u laat toekom oor die bestuur en werke van die Opperwese en oor die samehang tussen u en My.

Aangesien u met verstand begiftig is, met die vermoë tot denke, spoor Ek u steeds aan om na te dink. Ek voeg My Self in u denke in en Ek lei u aardse wederwaardighede so dat u aan My kan dink. En so probeer Ek op iedere manier op u wil in te werk, sodat u wil uself na My sal wend en aan My oorgee. Want dit alles word by My veroorsaak, deur My groot Liefde tot u, wat Haarself weer met u sou wil verbind, maar hiervoor is ook u vrye wil nodig. 

Deur u lang weg voor die beliggaming as mens, is u dan nou ook in so `n toestand van rypheid, dat u slegs die barmhartigheid van die mens hoef te benut om u doel te bereik. Want elke dag gee u geleenthede waardeur u tot kennis oor u God en Skepper kan kom, waar elke dag u kanse bied waardeur u die liefde kan beoefen en u werke van liefde kan verrig sodat dit u ook `n regte denke kan waarborg en u die insig sal skenk dat u `n opdrag op aarde te vervul het. En daar kan dan `n diep kennis vir u ontsluit word oor die ware rede van u aardse bestaan, en deur dit te weet, kan u uself ook gedronge voel om na My toe te kom, Wie u Self die kennis laat toekom. U sal dan ook steeds meer besef van My kry om so ook bewustelik na My te strewe.

Alles doen My liefde, sodat u nou die ontwikkelingsproses kan volbring wat u vir ewig na My sal terugvoer. Maar ook één ding kan My eindelose liefde nie; u wil dwing tot hierdie terugkeer nie. In alle vryheid moet u u weg gaan in die aardse lewe, maar u sal onmeetlik salig wees en bly wanneer u wil vry vir My kies. U sal geen terugval meer hoef te vrees nie, want wat Ek eenmaal vir My self verwerf het, hou Ek vas en staan dit vir ewig nie meer aan My teenstander af nie.  

Tydens die lewe op aarde worstel hy netso om u siel, en hierdie kennis sal u eweneens verneem, sodat u nou kan beslis, omdat u aan hom teëstand bied en die weg na My opgaan sodat Ek u kan help. En sodat u `n beroep kan doen op die barmhartigheid van die werk der verlossing deur JESUS CHRISTUS, waarin Ek Self op aarde gekom het om vir u siel die losprys te betaal. Want u behoort ook al aan My teenstander, omdat u hom uit vrye wil gevolg het.

En u moet dit weet; dat dit moontlik is om uit sy mag verlos te word as u die weg tot die Kruis neem en daardeur u wil, wat dan vry vir My gekies het, verseël. Daarom "openbaar Ek My ook steeds weer aan die mense" en gee hulle kennis oor die ware rede van hulle gang oor die aarde. En ook oor die moontlikheid, om ten laaste verlossing te vind deur JESUS CHRISTUS, in Wie Ek u Self verlossing bring van sonde en dood.

AMEN

Waarom steeds weer nuwe openbarings?

 B.D. 9002 - 25 Junie 1965

Omdat die woord van God nie altyd beskerm kon word teen veranderings nie en omdat die vertalings nie altyd deur geestelik verligte mense gedoen is nie en hulle dus vergissings kon gemaak het, moes nuwe openbarings ook steeds weer die ou foute verbeter, as die woord van God aanspraak wil maak op die suiwere waarheid. Sonder nuwe openbarings sou die uitroei van dwalinge onmoontlik gewees het, en veral dan, wanneer die mense daarop vertrou dat Ek self My woord sal beskerm teen elke verandering.

U moet begryp dat die vrye wil van die mens dit vir My onmoontlik maak, want Ek sal die vrye wil nooit onvry maak nie, al gaan dit oor die suiwer waarheid. Maar Ek het die mens die belofte gegee dat hy die waarheid sal ontvang as hy dit sou begeer. En so kan u ook nooit daarop vertrou dat u geestesgoed onveranderd ontvang, wanneer die woord van God aan u gepredik word nie. Maar u het die versekering dat u die waarheid sal ontvang as u dit begeer, want dan sal die gees van die prediker (selfs wanneer dié geen verligte gees het nie) so gelei word dat hy dikwels sal spreek wat hy nie vir homself voorgeneem het nie. Aan hom word dan woorde, deur My, in die mond gelê, juis omdat een mens daarna verlang om in waarheid onderrig te word. 

Sou in baie mense die verlange opkom om net die waarheid te verneem, dan sou ook spoedig van die kant van die predikers die dwaling erken word waarin hulle hulleself bevind. En hulle sou dan ook meer moeite doen om na hulle innerlike stem te luister, wat hulle anders sou onderrig.

Maar alle mense het die moontlikheid om die verkeerde in die woord van My te herken, want die Liefde verlig hulle gees en neem slegs die rein onvervalste waarheid aan. `n Mens kan dan nie meer verkeerd dink as hy deur die innerlike lig van die Liefde verlig is nie. Eers dan ontdek hy waar die dwaling oral ingesluip het en waar die teenstander kon werk, omdat die lig van die liefde by die mense ontbreek. Dan weet hy ook dat die mens met sy verstand geen geestelike probleme kan oplos, wanneer sy gees hom nie ondersteun nie. En hy weet dan ook waarom steeds weer verbeteringe nodig is in vorm van nuwe openbaringe, wat Ek die mense altyd weer opnuut laat toekom. Ek sal My altyd weer aan die mense openbaar wat My liefhet en My gebooie onderhou, want dit het Ek beloof. 

Want op één verkeerde gedagte volg tallose ander, en ten slotte bly `n verwronge beeld van My oor, teenoorgesteld van `n goeie, bomate liefdevolle God Wie u aller Vader wil wees. En omdat u al baie verkeerde leerstellinge aangeneem het, is `n God van liefde u vreemd. Hy is nog ver van u verwyder en u herken Hom nie as Vader nie. Daarom sal u ook geen moeite doen om nader aan Hom te kom nie, en wat u van Hom verneem, laat uself eerder van Hom vervreem.

Maar Ek wil u liefde wen en benut daarom elke geleentheid om tot u te spreek. En as dit nie op `n direkte manier kan gaan nie, dan probeer Ek dit deur mense, wat My gees in hulleself werksaam laat word wat u, of My woord regstreeks laat toekom, of self in `n suiwer denke verkeer, om u volgens die waarheid te onderrig. Want dit is van die grootste belang dat u tot die regte denke gelei word, sodat u sal weet wat u kan aanneem of moet afwys.

Maar glo nie dat u die waarborg het van `n suiwer denke wanneer u u kennis skep uit die "boek der boeke" (die Bybel) nie - Waar Ek die wil van die mens nie onvry kan maak nie, kan Ek ook nie verhinder as hy na eie goeddunke die gedagtes wat hy uit die boek put, probeer verwerk, en meestal verkeerd uitlê nie.

Want in alles wat Ek gespreek het, is altyd `n geestelike sin verborge, maar hierdie sin kan slegs ingesien word deur die gees in die mens, en dit word egter alleen tot lewe gewek deur die liefde. En eers dan word die mens gelei in alle waarheid, net soos Ek dit steeds weer beloof het.

AMEN

Die mens het die plig om geestelike goedere te ondersoek

B.D. 8364 - 28 Desember 1962

U sal u nie kan verontskuldig weens verkeerde onderrig nie, omdat u deur My in die geleentheid gestel is, om u verstand te gebruik, dus het u ook `n plig om dit te ondersoek wat u geleer word. En sodra u kennis neem van `n God en Skepper, Wie alles laat ontstaan en Wie alles wat u om u heen sien en ook u self, bewaar, hoef u uself slegs in gedagtes tot hierdie Skepper te wend en waarlik, Ek sal dan u gedagtes stuur sodat u insig kry as u dit begeer.

En daar sal uit die geestelike ryk steeds die gedagtes tot u kom, wat gaan oor Myself en u. Wat u vrae laat in welke verhouding u tot My, u God en Skepper, staan. En sulke gedagtes moet u opneem en in u oorweeg. Altyd moet u bewus wees dat elke mens, wat slegs op sy verstand vertrou, homself kan vergis.

Ook moet u uself afvra of die mense wat u onderrig, sonder dwaling is; of hulle wat u kennis ter oorweging aanbied, dit self weer van hulle medemens ontvang het, of deur middel van studie verwerf het. Want dan sal daar sekerlik twyfel in u opkom en dan doen u goed daaraan om daaroor na te dink. Slegs u wil is egter beslissend of u self die waarheid verlang, want slegs hierdie wil sorg daarvoor dat u suiwer waarheid geskenk word. Want neem u gedagteloos aan wat u opgedis word, dan sal u nooit die weg tot My vind nie. U besit dan net suiwer verstandskennis, wat nooit die hart kan beroer nie, u siel sal nie die geringste voordeel daarvan hê nie, omdat dit nòg tot ware kennis lei, nòg uself daartoe bring om ernstig aan uself te werk. Dit is en bly ook net wêreldse kennis, selfs as dit oor geestelike probleme gaan. Want slegs u verstand word aangespreek, maar nooit word daarvan geëis dat hy hom intensief daarmee moet besighou nie, want eers dan kan hy begryp wat hy aangebied is.En as u nou deur (kerklike) gebooie verhinder word om daaroor na te dink, sal u ook die onsinnigheid van so 'n verbod insien en agterdogtig word en net daaroor al aan die waarheid twyfel van wat u aangebied word om te leer. Alles hoef geen dwaling te wees nie, maar u moet vir uself duidelikheid hieroor verskaf, deurdat u by uself gaan nadink en u tot Hom wend, Wie u God en Skepper is, want slegs Hy kan opheldering aan u verskaf. 

Sodoende moet u probeer om lewende kennis te verkry en u nie met dooie kennis tevrede te stel nie; wat net vir so lank dood is wanneer dit geen invloed op die menslike siel uitoefen nie, totdat sy hierdie opwek tot ware ywerige arbeid wat vernaamlik uit werke van liefde bestaan. Want so gou as wat `n mens `n lewe in liefde lei, sal ook sy denke verlig word en dan het hy geen vrede meer met 'n leer wat nie heeltemal met die waarheid ooreenstem nie. Die lig van die liefde in hom laat hom dan ook nie meer alles sonder bedenking aanneem wat hom aangebied word nie, maar noodsaak hom tot ondersoek waar die liefde die goddelike grondbeginsel is en nooit dwaling of leuen naas homself kan duld nie.

Dan begin daar ook `n lewendige verlange na waarheid te groei, waardeur die waarheid ook na die mens toe gelei word. Want wie die waarheid begeer, die verlang ook na My self, Ek Wie die ewige waarheid is. En aan hom sal Ek My ook openbaar, dit wil sê, die waarheid op een of ander manier aan hom laat toekom, sodat hy haar ook sonder bedenking sal aanneem en verwerk.  

Elkeen moet self na sy eie voltooiing strewe en is dan ook in staat daartoe, want dit is waarlik voldoende om verbinding met My te soek deur `n gebed in gees en waarheid, om met My hulp sy weg oor die aarde met goeie gevolg af te lê. En die gebed sal verhoor word, hy sal steeds van binne uit aangespoor word tot werke van liefde en daardeur sal hy ook tot die lig kom en die weg gaan wat tot volmaaktheid voer.

AMEN

Doen niks sonder Jesus nie!

B.D. 5785 - l O Oktober 1953

Vra steeds dringend My hulp en bystand in alles wat u ook onderneem! Begin niks sonder My nie, gaan geen weg sonder My nie, laat My steeds vooraf gaan, dan sal Ek ook u doel wees wat u sekerlik sal bereik.

So moet u ook uself, met alle geestelike begeertes wat u aan die hart lê, aan My toevertrou en u sal steeds goeie raad ontvang, want dan stuur My Gees u. U sal dan nie anders kan as om korrek te dink en te handel en met sukses te arbei vir My en My ryk nie, en tog sal dit lyk asof u praat en handel volgens u eie wil. Ek openbaar My nie so duidelik dat u gedwonge sou word om My wil te volbring nie en tog is dit My wil wat dan deur u tot uitdrukking kom. Wanneer u My in elke werk, elke gedagtewisseling, in gedagtes of ook letterlik aanbeveel, kan u ook seker wees van My inwerking. Tog is dit juis hierdie verbinding wat u eers met My moet soek, wat nodig is om daardeur gewaar te word van My wil in u en om dienooreenkomstig te dink, te praat en te handel.  

En u hoef u ook geen sorge te maak of u wel die arbeid vir My kan volbring nie; solank u dit nie as wêreldse arbeid beskou nie, maar altyd slegs vir My daarmee wil dien en soos My knegte, steeds met My in verbinding bly om My aanwysinge in u op te neem. Want die laaste doen Ek deur middel van u hart, wanneer Ek in u gevoelens lê wat u dan so laat handel net soos dit My wil is. En dan sal elke onderneming van u ook geseënd wees.

AMEN
Beproef alles en behou die goeie!

B.D. 6676 - 24 Oktober 1956

Beproef alles en behou die goeie! Dit sê Ek aan hulle wat `n neiging het tot twyfel, wie geen goeie oordeel het nie en angstig is om die geestelike goed aan te neem wat hulle op ongewone manier aangebied word. Ontvang dit sonder vooroordeel en bid My dan om verligting van gees. Dink na oor wat u ontvang het en wat nie vir u aanneembaar lyk nie, omdat u dit nog nie kan begryp nie, en sluit dit eers uit en verkwik u aan dit wat vir u na ernstige oorweging geloofwaardig is. 

Ek verlang geen blinde geloof van u nie, maar Ek verlang `n ondersoek van die geestelike goed waarmee u in aanraking kom. U moet daaroor nadink en dit is beter om af te wys wat vir u ongeloofwaardig lyk, as om sonder nadenke alles aan te neem. Want dit sal u nie tot seën wees as u self nog geen standpunt daaroor ingeneem het nie. Maar wanneer u `n werklike verlange na die waarheid het, dan sal u ook sekerlik die suiwere waarheid daarvan insien, wanneer die geestelike goed wat Sy oorsprong in My het, aan u deur My bode gebring word. Want die woord het die krag in homself, om lewe te gee, vooropgestel dat daar ook na die lewe gestreef word.

Beproef alles en behou die goeie! Staan hierdie woorde van My nie in teëspraak met die eise van alle "organisasies" wat verlang om te glo sonder om daaroor na te dink nie? - Ek self laat dit tog aan u oor wat u glo, al vra Ek u om die goeie te behou. Ek laat dit aan u oor, omdat Ek geen blinde geloof van u mense verlang nie. Waarom verhinder u die mense tot ondersoek en verlang van hulle dat `n nadenke oor geloofslering agterweë moet bly?

Handel u daardeur nie teen My wil nie? - Is u self wel bewus wat die gevolg van so 'n geloofsdwang vir die mense sal wees? - Steeds weer lê Ek nadruk op die vryheid van wil, steeds weer stel Ek die verantwoordelikheid vir die eie beslissing van elke mens op die voorgrond. Steeds weer waarsku Ek teen elke geestelike dwang en lê aan u uit waaroor dit eintlik in die aardse lewe gaan.

En ook die skrif (die Bybel) gee u die bewys met die woorde; beproef alles en behou die goeie! En elke mens wat My wil vervul kan homself tog net verwonder dat hierdie woorde nie ooreenstem met die gebooie van kerklike kant af nie, en hom tot nadenke bring wie se woorde en leer dan wel geloofwaardig is? - U kan My woorde geen ander betekenis toeskryf as hierdie, dat u `n standpunt moet inneem teenoor iedere geloofsleer nie, en u moet u eie mening daarvan vorm, irrelevant wie u die geestelike goed aanbied. Want ook die suiwere waarheid van My, wat u direk van bo toekom, mag u ondersoek. Ek sal u nie veroordeel as u dink om nie alles sonder beswaar aan te neem nie. Maar u moet My steeds vir raad vra en Ek sal u die kennis gee wat u nodig het vir die rypwording van u siel. En as u geestelike rypheidsgraad nog gering is, sal u nog nie alles kan begryp nie, maar u beslis self wat u bereid is om aan te neem. 

Beproef alles en behou die goeie! Daarmee bewys u die erns van u gesindheid en u verlange na waarheid. Wie egter alles onbeproef aanneem, bewys daarmee sy onverskilligheid. Hy sal dus nie in die waarheid wandel nie, omdat hy totaal onverskillig is. Maar so `n houding mag nooit bevorder word vanuit verantwoordelike kant nie. Die mense moet aangespoor word, maar nie verhinder word om oor geestelike goed `n eie mening te vorm nie, want dan kan dit eers tot seën wees en die mense help by die verwerwing van hulle sielerypheid, waar die vrye wil dan ingeskakel is, en op wie se beslissing dit neerkom.

AMEN

Barmhartigheidsgeskenk voor die einde

B.D. 8494 - 12 Mei 1963

`n Oorvloed van barmhartigheid sal Ek uitstort in die laaste tyd voor die einde, want die mense het dit nodig. Hulle het baie ondersteuning nodig om die laaste treë van hulle aardse weg met goeie gevolg af te lê. Maar daar moet eers nog baie mense op die korrekte weg gelei word, en ook hulle het nog baie hulp daartoe nodig. Want hulle bevind hulleself op pad na die afgrond en moet daarvan teruggehou en na die goeie rigting gelei word. 

Alle middele wat Ek toepas vir die einde is barmhartigheidsmiddele, want die mense trek niks vir hulleself aan nie en gaan onverskillig hulle gang. Hulle verdien daarom eintlik geen hulp nie, temeer waar hulle hulleself nog eerder verset as hulp aanneem. Ek het al My skepsels lief en wil nie een van hulle verloor nie. Ek wil nie dat hulle weer `n eindelose lang tyd in `n ellendige toestand moet smag nie, daarom laat Ek barmhartigheid vir reg geld en laat niks onbeproef om hulle nog te red voor die einde nie.

Maar Ek weet ook wat goed is vir elke wese en wat geskik is om hulle nog op die korrekte weg te lei. En dit pas Ek ook toe, sonder om egter dwang op sy wil uit te oefen, want die wil moet vry beslis. Dit word egter vir hom maklik gemaak, omdat hy die barmhartigheidsmiddele so duidelik aangegee kry, dat hy hulle ook as sodanig kan herken. Steeds weer word die mens gewys op die geestelike ryk en steeds weer kom hy op die een of ander manier met die dood in aanraking; hy beleef dit in sy omgewing, hy sien mense heengaan wat vir hom lief en dierbaar was, of hy ondervind sterfgevalle van allerlei aard.

Steeds weer word hy gewys op sy verganklikheid en kan hy homself besighou met die gedagte, wat kom daar na die dood? - Sy denke word dan gelei na die geestelike ryk, want sy gedagtes dwaal dan dikwels af na die gestorwenes en die vraag kom in hom op, - waar vertoef hulle nou? - Het hulle totaal vergaan of bestaan daar die vooruitsig op `n weersiens? En dan skakel hyself altyd die leidende geeste in, aan wie se beskerming die mense toevertrou is. Hulle probeer hulle gedagtes te beïnvloed en hulle opheldering te gee en maak dit moontlik, dat elke mens wat kennis toekom van My woord, dat dit na die aarde gebring word. Of, hulle laat boeke en geskrifte in u hande kom (net soos nou) wat u opheldering gee oor My woord. Hulle doen dus alles om u gedagtes te rig tot die ryk wat u ware vaderland is, en wat u ook sal betree by die verlating van hierdie wêreld. En ook die gestorwenes werk vanuit die hiernamaals op u in, deurdat hulle hulleself gedurig invoeg in u gedagtes, en daardeur word in `n sekere sin `n verbinding tot stand gebring van die geestelike ryk na die aardse wêreld.

My mate van barmhartigheid is onuitputlik en elkeen sou dit kan uitbuit as sy wil daartoe bereid was. Daarom laat Ek steeds weer My woord weerklink, want elke mens wat die woord hoor en aanneem, maak waarlik gebruik van die groot barmhartigheidsgeskenk wat hom `n goeie sukses sal oplewer en hom help met die rypwording van sy siel. Daardeur kan hy nog sy doel op hierdie aarde bereik, want dan kan hy My vind en die verbinding met My herstel, wat hom dan ook sy voltooiing verseker. Dit is baie belangrik dat die mens nog die verbinding met My herstel, voordat sy siel die liggaam verlaat, voor die uur van afskeid van hierdie aarde gekom het. 

Sodra hy self bewus is van My en My dan erken, sal hy nie meer verlore gaan nie. Want dan sal hy ook die weg neem tot die kruis en tot die goddelike Verlosser JESUS CHRISTUS. Hy sal My in HOM erken en dan ook die weg geneem het tot My, en dan is hy vir ewig aan My teenstander ontruk, omdat JESUS Hom verlos uit Sy boeie. Jesus wat Sy skuld op HOMSELF geneem het en vir Hom die weg vrygemaak het tot die Vader.

JESUS en Ek is Een. Om dit in te sien, is `n voorwaarde vir die terugkeer van die eens gevalle wese tot My, en daarom sal Ek die mense steeds weer opheldering gee deur My woord. Juis daarom is ook My woord die grootste en doeltreffendste barmhartigheidsgawe wat Ek nog voor die einde vir die mense kan aanbied, en salig is hulle te noem wat dit nog aanneem, want hulle sal waarlik nie meer verlore gaan nie.

Die tyd is nog maar kort en die stryd om die siele word van die kant van die duisternis steeds hewiger gevoer. Maar ook Ek veg vir u, My skepsels, en Ek staan u by, sodat u, wat hierdie stryd moet uitveg, ook die korrekte beslissing sal neem. Sodat u die weg sal neem tot JESUS CHRISTUS in Wie Ek self mens geword het om u te verlos. Doen dus `n beroep op die groot barmhartigheidswerk van verlossing deur JESUS CHRISTUS - en waarlik, u sal die oorwinning behaal en vry word van hom wat u te gronde wil rig.

AMEN

So spreek die Heer:

Uit Jakob Lorber "Die Huishouding van God". Deel l, hfst. 1

Wie met My wil spreek, dié hoef maar net na My toe te kom en Ek sal hom die antwoord in sy hart lê. Maar slegs die reine, wie se hart vol deemoed is, sal die klank van My stem verneem.

En wie My bo alles van die wêreld stel, My liefhet net soos `n teer bruid haar bruidegom, met hom wil Ek wandel, hand in hand. - Hy sal My altyd besien net soos een broer die ander en net soos Ek hom reeds sien in ewigheid, nog voordat hy was.

Wie My soek, vir hulle sê Ek: Ek is waarlik oral en nêrens! - Oral is Ek waar mense My bemin en My gebooie onderhou, egter nêrens waar mense My net aanbid en vereer nie. 

Is die liefde dan nie meer as die gebed en die onderhouding van die gebooie nie meer as die verering nie?

Waarlik, waarlik sê Ek vir u; wie My liefhet, hulle aanbid My in die gees, en wie My gebooie onderhou, hulle is dié wat My in waarheid vereer.

My gebooie kan niemand egter onderhou nie as net diegene wat My bemin nie.

Maar wie My liefhet, het geen ander gebod meer as dit nie, dat hy volkome leef volgens My lewende woord wat die ware, ewige lewe is.

AMEN
